
Inatsisartut ilassutitut aningaasaliissutinut inatsisissaannut 
siunnersuut 2023. 
 

(Aningaasaqarnermut Akileraartarnermullu Naalakkersuisoq) 
 
Oqaaseqaat: 
 

2023-mut ilassutitut aningaasaliissutinut Inatsisartut 

inatsisissaannut siunnersuut pillugu Inuit Ataqatigiinnnit 

ima oqaaseqarumavugut: 

 

Inatsisissamut siunnersuutikkut erserpoq siunnersuutit 45-

t ukiup ingerlanerani Aningaasaqarnermut 

Akileraartarnermullu Ataatsimiititaliamut 

apuunneqarsimasut. Taakkunannga 44-t 

akuersissutigineqarput, ataaseq itigartitsissutigineqarluni. 

Itigartitsissutigineqarneranut peqquteqarpoq 2022-mut 

tunngassuteqarmat.  

  

Akuersissutaasut 44-t ilaat ataasiinnaq IST-mut 250.000 

kr.-nik ajorseriaataavoq, Inatsisartut Suleriaaseq pillugu 

Ataatsimiititaliaannit akuersissutigineqartoq. 

 

Allatut oqaatigalugu ilassutitut aningaasaliissutissatut 

qinnuteqaatit aatsaat taama ikitsigipput nunattalu 

karsianut aatsaat taama ajorseriaataanngitsigalutik. 

 



 

**** 

 

Inuit Ataqatigiinnit ukioq manna taamaallaat 

oqaaseqarfigissavagut oqaasertaliussatigut allannguutillit. 

Inatsisissatut siunnersuummi katillugit arfiniliupput. 

Taakkunannga sisamat ima oqaaseqarfigissavavut: 

 

1)  

Nuummi Tasiilamilu erngup nukinganik nukissiorfiit 

allineqarnissaat kiisalu Aasianni Qasiginnaguanilu nutaanik 

pilersitsisoqarnissaa Inatsisartut akueraat.  

 

Aningaasartuutit aningaasanik taarsigassarsinikkut 

matuneqassapput. Paasinarsivorli aningaaseriviit 

taarsigassarsisitsinissamik soqutiginnittut 

piumasarisimagaat isumaqatigiissummik 

atsiortoqannginnerani Namminersorlutik Oqartussat 

qularnaveeqqutinik aningaasaliissasut. 

 

Oqaasertaliussat akuerineqarnerisigut Naalakkersuisut 

pisinnaatinneqarput NunaGreen A/S-imut imaluunniit 

NunaGreen Construction A/S-imut qularnaveeqqutitut 

aningaasaliisinnaasut koruunit 150 millionit angullugit.   

 

2) 2019 aallarnerfigalugu Naalakkersuisut qallunaallu 

naalakkersuisui isumaqatigiinniuteqarput nunatsinni 

kommunit Kommunekredit aqqutigalugu 

taarsigassarsisinnaalernissaannik. 

Taarsigassarsisinnaanermut piumasaqaatit assigiinngitsut 

isumaqatigiinniarnikkut anguneqarmata Naalakkersuisut 

pisinnaatinneqarput naalagaaffiup 

qularnaveeqqusiinissaanut sinaakkutaasussanik 



 

Kommunekreditillu taarsigassarsiissutaata qanoq 

aqunneqarnissaannik akuersillutillu atsiorsinnaasut. 

 

3) Qaammatini novembarimi decembarimilu paasinarsivoq 

isertitakinnerusunut akunnattumillu isertitalinnut 

nioqqutissanik ulluinnarni atorneqarnerusunik 

pisinissaminnut akissaqarniarnikkut ajornartorsiortunut 

aningaasanik matussusiinissaq pisariaqalersoq. 

 

Tamanna piviusunngortinneqarpoq meeqqanut tapiissutinik 

juullip qaammataani tunniunneqartussanik immikkut 

ittumik akuersinikkut.  

 

Tamanna piviusunngortinniarlugu Naalakkersuisut 

pisinnaatinneqarput taama 

aningaasaliissuteqarnissaminnut. 

 

4) 

Ukiorpaaluit matuma siorna Inatsisartut aalajangerput 

Namminersorlutik Oqartussat inuusuttunut 16-init 24-nut 

ukiulinnut inissianik sanaartussasut. Tamanna 

misiliineruvoq inoqarfinni aqqaneq-marluugallartuni. 

Oqaasertaliussat akuerineqarnerisigut Naalakkersuisut 

atugassarititaasut aalajangersimasut tunngavigalugit 

inuusuttunut inissianik attartortitsinissaminnut 

pisinnaatinneqarput, ilaatigut A/S INI aqqutigalugu 

attartortitsinikkut. 

 

 

**** 

 



 

Inuit Ataqatigiinni taakkartukkavut taakku 

taajumasimavavut isumaqaratta tamakku politikkikkut 

aalajangiinernut pisariaqavissunut takussutissaasut.  

 

Tamakku suliassaapput pingaaruteqarluinnartut, takkkulu 

ukiup ingerlanerani aalaajangiiffigissallugit 

pissusissamissoorput, aningaasanut inatsisissaq 

aappaagussamut utaqqinagu. 

 

Naalakkersuisut qutsavigaavut. Aningaasaqarnermut 

Akileraartarnermullu Ataatsimiititaliami suleqatitsinnut 

qujavugut inerititaqarluartumik suleqatigiinnermut. 

 

2023-mut ilassutitut aningaasaliissutinut Inatsisartut 

inatsisissaannut Naalakkersuisut siunnersuutaat Inuit 

Ataqatigiit akuersissutigaat. 

 

Aningaasat pineqartut aningaasaliissutigineqareermata 

inatsisinilu piumasarineqanngimmat inatsisissamut 

siunnersuut aningaasaqarnermut ataatsimiititaliami 

suliarineqaqqaassasoq taama oqaaseqarluta siunnersuut 

Inatsisartuni aappassaaneerneqarnissaanut 

pingajussaaneerneqarnissaanullu innersuupparput. 


